
„Roepanja samalem kaoe tida bisa tidoer dengen senang," kata ia, „makanja begini waktoe baroe bangoen. Baroesan di waktoe bangoen akoe liat kaoe tidoer begitoe poenja njenjak, maka akoe tida tega kasi bangoen pada kaoe, kerna sebagimana baroesan akoe bilang, tentoelah samalem kaoe tida bisa tidoer dengen senang."

Itoe omongan sebaliknja soeda membikin paras moekanja Tan Kie Hou djadi berobah merah seperti kapiting reboes; sebab ia rasaken ia tida lama kamoedian dioeroet dan dipidjit oleh goeroenja, dengen iantes ia djadi tida inget satoe apa lagi, dan ia baroe djadi mendoesin koetika meliat sorotnja matahari jang menemboes masoek ka dalem djendela. la poen merasa
heran sekali, tjara bagimana samalem ia soeda tidoer begitoe njenjak sahingga tida inget daratan lagi kerna hal begitoe sesoenggoenja ada sanget loear biasa bagi ianja. Tapi sekarang iapoenja goeroe sebaliknja bilang ia tida bisa tidoer poeles, maka ia merasa dirinja disindir.

„Soenggoe, sinshe, moerid merasa maloe sekali mengapa samalem akoe soeda tidoer seperti satoe bangke," kata ia dengen teroes-terang, „akoe tjoema baroe bisa mendoesin koetika baroesan meliat sorotnja matahari jang menemboes masoek ka dalem djendela."

„Itoelah tida heran," kata Tan Ko Wie „sebab samakin kaoe poenja hati djoestroe sanget mendongkol, maka akoe lantes oeroet dan pidjitin soepaja kaoe poenja sakoedjoer badan mendjadi enak dan seger, kamoedian lantes bisa tidoer dengen poeles. Maka kaloe anak moeda djangan sekali soeka toeroetin napsoe amarah jang sengit, sebab itoe bisa mengganggoe
kawarasan badan. Akoe harep sadja kamoedian kaoe bisa merobah kaoe poenja tabeat itoe."

